
ABSTRAK 
 
 
Reput Pangkal Batang Sawit atau Ganoderma merupakan penyakit paling serius 
terhadap industri sawit Malaysia. Bagi para pekebun kecil sawit, malangnya mereka 
masih kurang menyedari tentang kewujudan penyakit ini. Justeru, mereka perlu 
dibantu dalam menangani penyakit tersebut melalui peningkatan pengetahuan, sikap 
dan amalan mereka. Kajian ini dijalankan untuk menilai pengetahuan, sikap dan 
amalan pengurusan para pekebun kecil sawit terhadap penyakit Ganoderma. Kajian 
ini adalah juga untuk mengenalpasti hubungan antara pengetahuan dan sikap para 
pekebun kecil sawit terhadap penyakit Ganoderma dengan faktor-faktor 
sosioekonomi mereka. Tinjauan keratan rentas melalui persampelan rawak secara 
berperingkat menggunakan soal selidik berstruktur telah digunakan untuk 
menghimpunkan data dari 500 orang pekebun kecil sawit dari 19 buah daerah di 
Negeri Sabah, Malaysia. Berdasarkan kepada analisis kluster, para pekebun kecil 
sawit terbabit telah dikategorikan kepada pekebun kecil kurang berpengetahuan (373 
orang) dan pekebun kecil berpengetahuan (127 orang) tentang penyakit Ganoderma. 
Ujian perbandingan Khi kuasa dua pula telah mendapati hubungan yang signifikan 
antara kategori pekebun kecil, pengalaman dalam penanaman sawit dan keluasan 
tanaman sawit dimiliki dengan pengetahuan pekebun kecil tentang penyakit 
Ganoderma. Hasil analisis faktor telah mengenalpasti tiga sikap utama pekebun kecil 
sawit terhadap penyakit Ganoderma iaitu kurang pendedahan tentang kaedah 
pengurusan penyakit Ganoderma, kesukaran untuk mengesan, mengawal dan 
merawat penyakit Ganoderma dan kesedaran tentang faktor-faktor yang 
meningkatkan penyebaran penyakit Ganoderma. Sementara itu, ujian perbandingan 
Mann-Whitney U dan ANOVA sehala telah mendapati wujud hubungan yang signifikan 
antara sikap pekebun kecil sawit tentang penyakit Ganoderma dengan kategori 
pekebun kecil, tahap pendidikan, pengalaman dalam penanaman sawit dan keluasan 
bertanam sawit dimiliki. Dari segi amalan pengurusan, majoriti daripada responden 
tidak menjalankan sebarang pemantauan untuk memeriksa kewujudan penyakit di 
kebun (60.2 peratus), tidak membuat penyimpanan rekod kebun (93.2 peratus), tiada 
tindakan untuk merawat pokok yang dijangkiti (77.0 peratus), tiada tindakan untuk 
menghindarkan kebun dari terkena jangkitan (77.6 peratus) dan belum 
melaksanakan penanaman semula (77.2 peratus). Kesimpulannya, pengetahuan para 
pekebun kecil sawit tentang penyakit Ganoderma masih lagi terhad. Hal ini 
dicerminkan daripada persepsi mereka terhadap kurangnya pendedahan dan 
mengalami kesukaran dalam menangani penyakit ini. Akibatnya, mereka hanya 
mengambil sedikit tindakan dalam pengawalan dan pencegahan penyakit. Hasil 
kajian ini diharap dapat digunakan oleh agensi-agensi berkaitan sebagai sumber 
rujukan dalam membentuk program-program latihan yang komprehensif dan demi 
untuk meyakinkan para pekebun kecil sawit khususnya di Negeri Sabah tentang 
impak sosioekonomi penyakit Ganoderma.  

ABSTRACT 
 

RELATIONSHIPS BETWEEN SOSIOECONOMIC FACTORS WITH 
KNOWLEDGE, ATTITUDE AND PRACTICES OF OIL PALM SMALLHOLDERS 

TOWARDS Ganoderma DISEASE IN THE STATE OF SABAH, MALAYSIA 
 

Oil palm Basal Stem Rot or Ganoderma is a serious disease to Malaysia’s oil palm 
industry. For oil palm smallholders, they were unfortunately still unaware the 
existence of the disease. Therefore, they should be assisted to deal with the disease 
by increasing their knowledge, attitude and practices. This study was conducted to 
evaluate the knowledge, attitude and management practices of oil palm smallholders 
towards the Ganoderma disease. It was also to identify the relationships between 
knowledge and attitude on Ganoderma disease with their socioeconomic factors. 
Cross-sectional survey through multi-stage random sampling using structured 
questionnaire was used in gathering data from 500 oil palm smallholders from 19 
districts in the State of Sabah, Malaysia. Based on the cluster analysis, the oil palm 
smallholders were categorized as less knowledgeable smallholders (373 smallholders) 
and knowledgeable smallholders (127 smallholders) towards the Ganoderma disease. 
Chi-square comparison test, in the meanwhile, found significant relationships 
between category of smallholders, experience in oil palm cultivation and individual oil 
palm planted area with level of knowledge on Ganoderma disease. The results of 
factor analysis identified three main aspects of attitude of oil palm smallholders 
towards Ganoderma disease. These were lack of exposure on management method 
of Ganoderma disease, having difficulties to detect, control and treat the Ganoderma 
disease and having awareness about the factors that increased the spreading of 
Ganoderma disease. Meanwhile, significant relationships were found between 
attitude of oil palm smallholders with category of smallholders, education level, 
experience in oil palm cultivation and oil palm planted area by using Mann-Whitney 
U and one-way ANOVA comparison test. In terms of practices, majority of the 
respondents did not conduct any census on the disease (60.2 percent), did not keep 
field record (93.2 percent), did nothing to the infected palms (77.0 percent), did 
nothing to prevent their fields from being infected (77.6 percent) and never carried 
out replanting (77.2 percent). It could be concluded that the knowledge of oil palm 
smallholders towards Ganoderma disease was still limited. This was reflected from 
their perceptions about the lack of exposure and having constraints in managing the 
disease. As a result, they took only little action on the treatment and prevention of 
the disease. The findings of this study, hopefully, could be used by relevant agencies 
as a source of reference in the formulation of comprehensive training programs, and 
also to really convince the oil palm smallholders especially in the State of Sabah about 
the socioeconomic impacts of the Ganoderma disease. 

BAB 1 

 

 

 PENDAHULUAN 

 

 

 

1.1 Pengenalan 

Bab ini secara umumnya menerangkan tentang industri sawit di Negeri Sabah, serba 

sedikit pengenalan kepada sawit, pekebun kecil sawit dan penyakit Ganoderma. Bab 

ini juga telah menyatakan tentang masalah kajian, objektif kajian, skop kajian dan 

terminologi-terminologi penting dalam kajian ini.  

 

1.1.1 Industri Sawit di Negeri Sabah 

Penanaman sawit tersebar luas di Malaysia terutamanya di Negeri Sabah dan 

Sarawak. Di Sabah, sawit merupakan tanaman komoditi paling utama selain daripada 

pokok getah, kelapa dan koko (Institute for Development Studies (IDS), 2007). 

Industri sawit di negeri ini mengalami perkembangan yang begitu pesat sejak mula 

dikomersilkan pada tahun 1970-an sehinggalah ke hari ini (Teoh, 2002). Sabah yang 

telah memanfaatkan sebahagian besar tanah pertaniannya untuk tanaman sawit, kini 

telah menjadi salah satu pemain utama dalam industri sawit ini kerana memiliki 

kepadatan penanaman sawit dan hasil pengeluaran buah tandan segar (BTS) yang 

tertinggi berbanding dengan negeri-negeri yang lain. Negeri Sabah buat masa ini 

telah menguasai lebih 1.51 juta hektar atau 28 peratus daripada 5.39 juta hektar 

jumlah keluasan penanaman sawit di Malaysia dengan menyumbang sebanyak 6.06 

juta tan daripada 19.67 juta tan hasil pengeluaran minyak sawit mentah (MSM) 

negara (MPOB, 2015).   

 


